ЎЗБЕКИСТОН   РЕСПУБЛИКАСИ   НОМИДАН 

Ҳ  У  К  М

2020 йил октябрь ойининг 15 куни, жиноят ишлари бўйича Тошкент шаҳар Сирғали туман суди, “Дўстлик” МФЙ биносида, очиқ сайёр суд мажлисида, раислик қилувчи – судья Ш.Юлдашев, судья ёрдамчиси М.Раҳимованинг котиблигида, тарафлардан: давлат айбловчиси – Тошкент шаҳар Сирғали туман прокурорининг ёрдамчиси А.Солиҳов, судланувчи С.Т. ва унинг ҳимоячиси – адвокат Х.Каримованинг иштирокида С.Т.га нисбатан 1-423/20-(1-1011-2005/381)-сонли жиноят ишини кўриб чиқди. Иш ҳужжатларига кўра:

С.Т., 04.08.1996 йилда Тошкент вилоятида туғилган, миллати ўзбек, Ўзбекистон Республикаси фуқароси, маълумоти ўрта, ишсиз, оилали, муқаддам жиноят ишлари бўйича Янгийўл туман судининг 24.07.2017 йилги ҳукмига кўра, Ўзбекистон Республикаси ЖКнинг 169-моддаси 2-қисми “в,г” бандлари билан айбли деб топилиб, иш ҳақининг 20 фоиз миқдорини давлат даромади ҳисобига ушлаб қолган ҳолда 
2 йил ахлоқ тузатиш ишлари жазоси тайинланган, жиноят ишлари бўйича Янгийўл туман судининг 12.04.2018 йилги ажрими билан ўталмай қолган 1 йил 4 ой ахлоқ тузатиш ишлари жазосидан ЖКнинг 73-моддасига асосан муддатидан илгари шартли озод қилинган (судланганлик ҳолати тугалланган), 
Тошкент вилояти, Янгийўл тумани, Файзобод Қ.Ф.Й., Ирматова кўчаси, 22-уйда яшовчи, иш бўйича гаров эҳтиёт чораси қўлланилган, айблов далолатномаси нусхасини ўз вақтида олган,
Ўзбекистон Республикаси ЖКнинг 276-моддаси 1-қисми билан айбланган.
Суд, судланувчининг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни 

А Н И Қ Л А Д И:

С.Т. 2020 йил июль ойи бошларида Янгийўл тумани, Шифокорлар кўчасида жойлашган ариқ бўйида эркин тартибда ўсиб келаётган марихуана гиёҳвандлик воситасини қонунга хилоф равишда олиб, гугурт қутисига жойлаштириб, уни оқ рангли қоғоз бўлагига ўраб олиб, бошқарувида бўлган “Спарк” русумли давлат рақам белгиси 10 Q 112 QA бўлган автомашинанинг олд ўриндиқлар орасида жойлашган барнинг ичида сақлаб келган.
2020 йил 11 август куни соат тахминан 13:10 ларда Сирғали туманида жойлашган “А.Турбанов” ЙПХ маскани орқали Зангиота туманидан Тошкент шаҳар ҳудудига бошқарувидаги “Спарк” русумли давлат рақами 10 Q 112 QA бўлган автомашинада кириб келаётган вақтида ИИО ФМБ ходимлари томонидан тўхтатилиб, ўзига ва бошқарувида бўлган машинасига нисбатан тинтув ўтказилган вақтида автомашинасининг олди ўриндиқлари орасида жойлашган барнинг ичидан оқ рангли катак қоғоз бўлаги ичида бир дона гугурт қутисига жойлаштирилган яшил рангли, ўткир ҳидли, ўтсимон модда борлиги аниқланиб, холислар иштирокида расмийлаштириб олинган.

Тошкент шаҳар ИИББ ЭКМнинг 2020 йил 11 августдаги 2/650-сонли хулосасига кўра, С.Т.дан олинган ўсимлик моддалари таркибида фаол гиёҳванд модда тетрагидроканнабинол мавжуд бўлиб, бу модда “марихуана” деб аталиши, марихуананинг қуруқ ҳолдаги оғирлиги 1,30 граммга тенглиги аниқланган.
Суд мажлисида судланувчи С.Т. айбига тўлиқ иқрор бўлиб, ўз кўрсатувларида 2020 йил 11 август куни ижара асосида ҳайдаб юрадиган “Спарк” русумли давлат рақам белгиси 01 Q 112 QA бўлган автомашинасида шеригининг илтимосига кўра, ўртоқлари билан бирга Сирғали туманида жойлашган А.Турбанов ЙПХ масканидан ўтиб кетаётган вақтида ИИО ходимлари уларни тўхтатишганлигини ва икки нафар холислар иштирокида уни ва автомашинани тинтув қилишганлигини, тинтув жараёнида автомашинанинг олди ўриндиқлари орасида жойлашган барнинг ичидан бир ой илгари солиб қўйган катак қоғозга ўралган бир дона гугурт қутисига жойлаштирилган яшил рангли ўткир ҳидли ўтсимон модда борлигини аниқлашганлигини, сўнг ходимлар ундан мазкур модда қандай модда эканлигини, ушбу моддани қаердан ва нима сабабдан ўзи билан олиб юрганлигини сўрашган вақтида у ИИО ходимларига мазкур модда унга тегишли эканлигини ва бу наша гиёҳвандлик моддаси эканлигини, ушбу моддани бир ой илгари Янгийўл тумани ҳудудида жойлашган дала майдонларининг биридан ўзининг истеъмоли учун юлиб олганлигини маълум қилганлигини, ИИО ходимлари ундан олинган яшил рангли ўткир ҳидли ўсимликсимон моддани тегишли тартибда расмийлаштириб олишганлигини ва бўлиб ўтган ҳолат юзасидан тушунтириш хати ёзиб берганлигини баён қилиб, бу ҳолатдан қаттиқ пушаймондалигини, келгусида бундай ҳолат такрорланмаслигини ваъда қилиб, унинг ёшини, оилавий шароитини инобатга олиб, суддан енгилроқ жазо тайинлашни сўраб, кўрсатув берди.
Юқоридагилардан ташқари, судланувчи С.Т.нинг айби тушунтириш хатлари, дастлабки тергов ва судда берган кўрсатувлари, далилий ашёни олиш баённомаси, кўздан кечириш баённомалари, фото-иловалар, Тошкент шаҳар ИИББ ЭКМнинг 2020 йил 11 августдаги 2/650-сонли хулосаси ва фото-жадвал, кўрсатувларни ҳодиса содир бўлган жойда текшириш баённомаси ва фото-жадвал, CD-диск ҳамда жиноят иш бўйича тўпланган бошқа далиллар билан тўлиқ тасдиғини топди.
Суд, дастлабки тергов органи томонидан С.Т.нинг гиёҳвандлик воситаларини ўтказиш мақсадини кўзламай, қонунга хилоф равишда эгаллаш ва сақлашда ифодаланган ҳаракатлари Ўзбекистон Республикаси ЖКнинг 276-моддаси 1-қисми билан тўғри квалификация қилинган деб ҳисоблайди.
Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг:

- 1-бандида судларнинг эътибори жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратилиши;

- 3-бандида Жиноят кодексининг 8, 54-моддалари мазмунига кўра, жазо адолатли бўлиши – ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши кераклиги тушунтирилган.

Суд, судланувчи С.Т.га жазо тури ва миқдорини белгилашда унинг ҳаракатларида ЖКнинг 56-моддасида назарда тутилган жазони оғирлаштирувчи ҳолатлар мавжуд эмас деб топиб, қилмишидан чин кўнгилдан пушаймонлигини, муқаддам судланмаганлигини, унинг ёшини, оилавий шароитини ЖКнинг 55-моддасида назарда тутилган жазони енгиллаштирувчи ҳолатлар сифатида эътироф этиб, унинг шахсини, жиноят қилиш шароити ва сабабларини инобатга олиб, унга нисбатан айбли деб топилаётган модда санкцияси доирасида ахлоқ тузатиш ишлари жазосини тайинлашни лозим топади.

Суд, жиноят иши бўйича ашёвий далил деб эътироф этилиб, сақлаш учун 15.09.2020 йилги №0018276-сонли квитанция асосида Ўзбекистон Республикаси ДХХ МТ ва ХТБга топширилган умумий миқдори 1,125 граммга тенг “марихуана” гиёҳвандлик моддасини тегишли тартибда йўқ қилишни лозим топади.
Суд, судга оид кимёвий экспертиза давомида текшириш учун келтирилган модданинг 0,2 грамми тадқиқот учун сарфланганини инобатга олишни лозим топади.

Суд, шунингдек, ашёвий далил деб эътироф этилган давлат рақами 10 Q 112 QA бўлган “Спарк” русумли автомашинанинг тилхат асосида С.Т.га топширилганини инобатга олишни лозим топади.
Ўзбекистон Республикаси ЖПКнинг 454-460, 463, 465-468, 471-473-моддаларига амал қилиб, суд

Ҳ У К М      Қ И Л Д И:

С.Т. Ўзбекистон Республикаси ЖКнинг 276-моддаси 1-қисмида назарда тутилган жиноятни содир қилганликда айбли деб топилсин.

С.Т.га Ўзбекистон Республикаси ЖКнинг 276-моддаси 1-қисми билан иш ҳақининг 20 (йигирма) фоиз миқдорини давлат даромади ҳисобига ушлаб қолган ҳолда 2 (икки) йил 6 (олти) ой ахлоқ тузатиш ишлари жазоси тайинлансин.

Жазони мазкур жазо ижросини назорат қилувчи органлар белгилаб берадиган жойларда ўташ белгилансин.

Жазо муддати маҳкум жазони ўташ учун юборилган корхона, муассаса, ташкилотда иш бошлаган кундан бошлаб ҳисоблансин.

Ҳукм ижроси Тошкент вилояти Янгийўл туман ИИО ФМБ зиммасига юклатилсин.

С.Т.га нисбатан қўлланилган гаров эҳтиёт чораси ҳукм қонуний кучга киргач, бекор қилинсин ва гаров тариқасида топширилган 4.500.000 сўм пул маблағлари гаровга қўювчи С.Т.га қайтарилсин.
Жиноят иши бўйича ашёвий далил деб эътироф этилиб, сақлаш учун 15.09.2020 йилги №0018276-сонли квитанция асосида Ўзбекистон Республикаси ДХХ МТ ва ХТБга топширилган умумий миқдори 1,125 граммга тенг “марихуана” гиёҳвандлик моддаси тегишли тартибда йўқ қилинсин.
Ҳукмдан норози тарафлар ҳукм эълон қилинган кундан, судланувчи ҳукм нусхасини олган кундан бошлаб, ўн сутка ичида жиноят ишлари бўйича Тошкент шаҳар судининг апелляция инстанциясига, ҳукм қонуний кучга киргандан сўнг жиноят ишлари бўйича Тошкент шаҳар судининг кассация инстанциясига шикоят бериши ёки протест билдириши мумкин.

